
– Tað er ikki uppgávan hjá Posta at 
halda lív í bløðunum...

Soleiðis segði stjórin á Posta 
við útvarpið sunnukvøldið, eftir at 
Miðlahúsið hevði gjørt vart við sína 
ónøgd í sambandi við, at Posta eftir 
ætlan 1. mars fer at hækka prísin á 
blaðútberingini.

Tað er púra rætt, at tað er ikki 
uppgávan hjá Posta at halda lív í 
bløðunum. Men tað er so sanniliga 
heldur ikki uppgávan hjá almenna 
stovninum Posta at leggja stein om­
an á byrðu hjá føroysku bløðunum. 

Tað er tað, sum hendir, um Posta 
fer at hækka prísirnar so nógv, sum 
Posta hevur boðað frá. Talan er um 
ein vøkstur upp á millum ein trið­

ing og góðar tveir triðingar.
Føroyar er einasta land í Norð­

urevropa, sum slett ikki á nakran 
hátt stuðlar privatum fjølmiðlum. 
Tað kundi landið gjørt við at havt 
lagaligar postprísir, men so er ikki. 

Landið hevur grýtt almenna 
Postverkið í eitt partafelag – fyri 
soleiðis at sleppa sær fullkomiliga 
undan ábyrgd. Eingin politikari 
torir at nerta almennu partafel­
øgini, sum oftast tykjast at vera til 
fyri sína leiðslu og úrslit heldur enn 
fyri at veita eina góða tænastu. 

Hvat skulu vit hava eitt alment 
postverk til, um tað skal rekast á 
handilsligum grundarlag? So skal 
landið selja felagið. Skal postverkið 

rekast á handilsligum grundarlag, 
so lat privata vinnulívið gera tað í 
fríari kapping!

Ein stovnur sum Posta eigur at 
vera ein tænastustovnur fyri fólk­
ið. Slík tænasta kostar, eins og aðr­
ar almennar tænastu á samferðslu­
økinum.

Men Posta er ikki longur ein 
almennur tænastustovnur. Nú er 
Posta eitt partafelag, sum í síni nát­
ur skal reka forrætning. Soleiðis er 
Posta ein almenn monopolfyritøka 
– og tað er ikki gott.

Fyri bløðini merkist »tænastan« 
frá Posta meira sum kapping, eitt 
nú við bíligari útbreiðslu av re­
klamubløðum – og við tað, at Posta 

hevur sett á stovn ein reklamuport­
al við reklamubløðum – og nú við 
eini tungari príshækkan til bløðini.

Landið eigur Posta, og landið ar­
beiðir nú við eini stuðulsskipan til 

føroysku fjølmiðlarnar. Fyri bløðini 
merkir tað longu nú, at møguligur 
ein miðlstuðul verður borin beint 
aftur í kassan hjá Posta.

Ynskja vit føroyskt framleidd 
bløð, so er tað ikki vegurin fram, at 
ein stovnur undir Vinnumálaráð­
num leggur tung gjøld á bløðini.

Eitt er, at landið ikki vil stuðla. 
Men at landið skal kappast við 
bløðini og leggja stein oman á 
byrðu hjá bløðunum, tað er bløðu­
num ovboðið.

úr einum lumma í hin

Vinningsbýti, 
skattainntøkur 
og partabræva­
søla fløva væl í 
landskassanum

Tað var ein góð forrætning 
fyri landskassan  at bjarga 
Føroya Banka og Sjóvinnu­
bankanum á sinni.

Tað kunnu vit í øllum før­
um staðfesta við at hyggja í 
víðagitna bakspegilin.

Øsingin var stór, og tað 
førdi næstan til loysing frá 
Danmark – og tað førdi til 
stjórnarkreppu í Danmark í 

1998, tá Føroyar og Danmark 
í áravís vóru í opnum stríði 
um Føroya Banka.

Við at leggja nøkur tøl 
saman, so kunnu vit stað­
festa, at við vinningsbýti og 
skatti síðani 2004 – og við 
partabrævasøluni hjá Fígg­
ingargrunnin,-um í 2007, so 
hevur landið higartil tjent 
4,6 milliardir krónur upp á 
Føroya Banka.

Árini frá 2004 til 2016 
hevur vinningsbýtið tilsam­
ans verið 1,996 milliarndir 
krónur.

Árini frá 2004 til 2016 hev­
ur skattainntøkan hjá landi­
num frá Føroya Banka verið 

1,365 milliardir krónur.
Sølan av partabrøvum hjá 

Fíggingargrunninum í 2007 
gav grunninum 1,25 milliard­
ir krónur.

Tað er ikki eydnast 
okkum at finna fram til 
skattatøl og vinnings­
býtistølini frá 1993 til 2004 
– Men vit kunnu staðfesta, 
at tilsamans hevur landið 
síðani 2004 fingið 4,6 milli­
ardir krónur í kassan burtur 
úr ognarpartinum í Føroya 
Banka/BankaNordik – sam­
an við skattainntøkuni..

Bankabjargingini í 1992 
kostaði landinum 2,7 milli­
ardir krónur.

Landið tjent 4,6 milliardir 
krónur upp á BankNordik

Ikki rætt, at miðlastuðul 
skal fara til hækkað postgjøld

Tað fløvar eisini í lands­
kassanum, nú bankin fer at 
lata partaeigarunum ser­
liga stórt vinningsbýti.

BankNordik boðaði í 
morgun frá, at ársúrslitið 
fyri samtakið BankNordik 
fyri 2016 verður 179 millión­
ir krónur.

– Ein partur av kapital­
lættanum, sum sølan 
av Vørði og avtøkan av 
danska vinnukundavirk­
seminum geva, 
verður brúktur til 
at gjalda íleggj­
arunum eitt ser­
ligt vinningsbýti. 
Samanlagt verða 

300 mió. kr. goldnar í vinn­
ingsbýti. Av hesum fáa teir 
6500 føroysku íleggjararnir 
sín part, skrivar BankNord­
ik til miðlarnar.

Tað eru tveir serliga 
stórir partaeigarar í Bank­
Nordik. Teir eru Fígging­
argrunnurin frá 19292, sum 
landið eigur, og Lind Invest, 
hjá danska ríkmanninum, 
Henrik Lind. Hesir parta­
eigarar eiga ávikavist 33 
prosent og 10 prosent av 
partapeninginum.

Vinningsbýtið til lands­
kassan hesaferð verður so­
leiðis 99 milliónir krónur, 
meðan Henrik Lind fær 30 
milliónir.

Allir hini partaeigararnir 
í BankNordik eiga undir 5 
prosent í part, og teir 
síggjast tí ikki í 
yvirlitinum í 
roknskapinum.

Kristina fær 99 mió 
frá BankNordik

